
Tã îgĩ-îgĩ Póõlõ kâ Ẽfésõ lé ꞌbá yî drí
Ẽfésõ lé ꞌbá

Tã ꞌẽꞌá zị̃lâ nị̃lị́ sị́sị́ rî
Tã îgĩlí Ẽfésõ lé ꞌbá drí rî rĩꞌá tã âtî-âtî ꞌî krístõ ꞌbá yî drí ndrĩ, íîgĩ õzõ wárãgã kâtí jõlé kạ̃nị́sạ̃ ngĩíngî ꞌásĩ. Tã lâ rĩꞌá tã

Ôvârí kâ ị̂sũlị́ ꞌẽꞌá ꞌẽlâ kạ̃nị́sạ̃ drí rî ĩꞌdî. Tã îgĩ nô cú rĩꞌá tã lậnjị̃-lậnjị̃ bê nâ krístõ ꞌbá yî drí.
1. Ôvârí cú rĩꞌá tã ị̂sũ lậnjị̃ bê ꞌẽꞌá ꞌẽlâ ãngó ꞌá, gõꞌdá kpá õjílã yí drí êdélé rî ꞌbá yî drí. Gõꞌdá rî, tã gólĩyî rĩ ꞌbá rû

ꞌẽlé ndrĩ ãngó ꞌá rî, yî ĩꞌdî drị̃lị́ lâ yî ꞌá ndrĩ, yí ꞌê ĩtí ꞌdĩ, tãlâ tã íyíkâ ị̂sũlị́ ꞌẽꞌá ꞌẽlâ rî ãâcâ ró bê tã pạ̃tị́ị̃
ró. Gbõ lé Ôvârí rî ạ̃jú-ꞌbá-ãzí Sãtánã, lẽ yí ĩîzã ró lôsĩ Ôvârí kâ ãngó ꞌá rî, gõꞌdá gólâ îcá tã ị̂sũ Ôvârí
kâ ꞌẽꞌá ꞌẽlâ rî lậvũlị́ tã íyíkâ rî sĩ kô.

2. Yésũ ĩꞌdî gólâ tã ị̂sũ Ôvârí kâ ꞌẽꞌá ꞌẽlâ rî ndẽ ꞌbá ꞌî, ngá ndrĩ tãndí ró Ôvârí drí rĩꞌá fẽlâ ãmâ drí rî ꞌbá yî ãkí ãkó rî
âꞌdólé ndrĩ Yésũ sĩ. Gõꞌdá rî, mã îcá ngá ꞌdĩ ꞌbá yî ûsúlị́ kô, té õzõ mã ãꞌdô trá ngá ãlô ró gólâ bê rî ĩꞌdî.

3. Tã ị̂sũ Ôvârí kâ ꞌbãlé rî kĩ, tã ị̂sũ íyíkâ ꞌẽꞌá ꞌẽlâ rî ĩꞌdî õjílã ndrĩ drí gólĩyî âꞌdó ꞌbá lédrẽ-lédrẽ ró, gõꞌdá ôdrã ꞌbá trá
gõꞌdá kpá ngá ndrĩ yí drí ꞌbãlé ãngó nõ ꞌá rî ꞌbá yí bê, gõꞌdá kpá gólĩyî ûrú ꞌálâ rî ꞌbá yí bê ꞌbãꞌá ĩyî Yésũ
Krístõ rî ị̂njị̃lị́ kúmú ĩyíkâ ró.

Tã îgĩlí Ẽfésõ lé ꞌbá drí ꞌdĩ ónyĩ lãfálâ rị̃. Sị́sị́ rî, îtõlé lâ ꞌásĩ cãlé kápĩtã 3 vérẽsĩ 21 ꞌá. ꞌDĩî rĩꞌá rãtáã ãcê ꞌî rĩzó Ôvârí
rî lûyị́lị́ tã Yésũ drí drãzó gõꞌdá drílâ ngãzó õdrã ꞌásĩ, tã ị̂sũ Ôvârí kâ ꞌbãlé ꞌẽlé, gólâ drí tã lâ ị̂sũlị́ drẽ ãkpãkãꞌdã óꞌbãá
ãngó nõ kô rî ndẽlé rî ĩꞌdî. Mã ndré drẽ tã rî gógó ãmâ lị̃fị́ sĩ kô, tãlâ Ôvârí drẽ zãâ ãmâ âyéꞌá, tãlâ mã ãâdĩ ró drị̃ tã
õnjí ãmákâ ꞌásĩ. Tãlâ Yésũ sĩ rî, Ôvârí rĩꞌá õjílã ãzâ ꞌbá yî njĩꞌá âꞌdólé tã âꞌdâ ró ãngó ꞌá, õjílã Yúdạ̃ yí kâ gõꞌdá kpá õjílã
ãzâ ꞌbá yî ꞌbạ̃súrú ãzâ ꞌbá yî ꞌásĩ rî ndrĩ. Õjílã ꞌdî ꞌbá yî ndrĩ ꞌdó âꞌdô ĩyî ꞌbãꞌá gólâkâ ífífí lâ ró rî ꞌbá yî ĩꞌdî, gõꞌdá âꞌdô ĩyî
ꞌbãꞌá ꞌdó ãlô ngá ꞌẽ ꞌbá gólâkâ ĩꞌdî.
Gõꞌdá rị̃ lâ ró, Póõlõ rî krístõ ꞌbá îmbáꞌá tã ꞌẽꞌẽ gólĩyíkâ tãsĩ, õzõ tã gólâ sị́sị́ nã õfî trá gólĩyî drị̃ị̂ rî. Gólâ drí tã âꞌdâ

ãzâ trõzó Lôngó 68 vérẽsĩ 18 ꞌásĩ. Gõꞌdá gólâ drí âꞌdázó lâ kĩ, vérẽsĩ ꞌdî âꞌdâ kĩ, Yésũ âꞌdô ngá fẽfẽ fẽꞌá kạ̃nị́sạ̃ drí õdrã
gólâkâ rî vólé drị̃ lâ ꞌásĩ. Gõꞌdá ꞌdĩî vósĩ rî, áâꞌdô gólâ rî ị̂njị̃ꞌá ị̂njị̃ ûrú ꞌálâ lậvũlị́ kôrô.
Póõlõ îmbâ õjílã bê kĩ, ágó yî õkó yí bê drí ĩyî tã mbị̂ ꞌẽlé ĩꞌdî ĩyî lãfálé ꞌásĩ rî, gólâ trõ tã âꞌdâ lâ kĩ, Yésũ ãâꞌdô ĩꞌdî

õzõ ágó gólâ tãndí rî kâtí, kạ̃nị́sạ̃ gólâ drí rĩꞌá vó lâ ndrẽlé tãndí ró, õzõ rĩrĩ íyî õkó rî vó ndrẽlé rî kâtí rî sĩ.
Tã îgĩ Ẽfésõ lé ꞌbá drí rî âtâ kpá tã ãmâ drí ãmbá, tã ãmâ drí rĩzó ãmâ lôkílí ãmâ ạ̃jú-ꞌbá-ãzí Sãtánã drị́gạ́ sĩ, gõꞌdá

kpá lãjóꞌbá íyíkâ rî ꞌbá yí bê rî tãsĩ. Póõlõ lôgõ tã kpá ãmâ drí kĩ, Yésũ õtrõ tã trá Sãtánã drị́gạ́ sĩ, gõꞌdá rî íîzãá drẽ
Sãtánã rî gógó ndẽlé kô. ꞌDĩî rî, gõꞌdá rĩꞌá tã ãmákâ ĩꞌdî ãmâ drí ãmâ vó ndrẽlé gólâ drị́gạ́ sĩ. Gõꞌdá âꞌdó kô õnjõ gólâkâ
rî ꞌbá yî ârílí gõꞌdá kpá rĩzó gólâ rî rõlé. Õzõ mã õrî kậyị̂ vósĩ cé zãâ rĩꞌá ngá ạ̃jú ꞌbũ kâ ậdị̂ ꞌásĩ rî sõlé, ĩꞌdî ãmâ rú gólâ
rî tãsĩ rî, gólâ îcá kô ãmâ dõlé.

Nî-bê-yã Póõlõ kâ

1 1–2Mâ Póõlõ tíbê Ôvârí drí njĩlí trá âꞌdólé lãjóꞌbá Yésũ Krístõ kâ ró rî, îgĩ wárãgã nô nĩ ãnî õjílã Ôvârí kâ rĩ ꞌbá
Ẽfésõ ꞌálâ, gólĩyî rĩ ꞌbá zãâ tã lẽlé tã Yésũ Krístõ kâ ꞌá pị̃pị̂sị́lị́ ãlô sĩ rî ꞌbá yî drí. Ôvârí ãmâ átá, gõꞌdá Kúmú ãmákâ

Yésũ Krístõ bê õfẽ õrẽ ãnî drí tã ạ̃ꞌdị́ bê.
Tã Póõlõ drí ãwô-ĩtí ꞌẽzó Ôvârí drí Yésũ Krístõ rî tãsĩ rî

3Nĩ ꞌdê mã lûyị̂ Ôvârí tíbê âꞌdó ꞌbá Kúmú ãmákâ Yésũ Krístõ rî átá ró, gõꞌdá kpá tíbê Yésũ Krístõ rî gógó Kúmú
ámákâ ró rî drí rĩꞌá ị̂njị̃lâ ĩꞌdî Ôvârí íyíkâ ró rî. Gõꞌdá nĩ ꞌdê mã âtâ tã kĩ, “Ôvârí nî ĩꞌdî gạ̃rạ̃ ngá ndrĩ drị̃lị́, tãlâ ní âfẽ õrẽ
áníkâ tíbê âꞌdó ꞌbá bê rî yî trá ndrĩ ãmâ drí, tãlâ ãmâ trá rĩꞌá ngá ãlô ró Yésũ bê.”

4Õrẽ lâ yî ĩꞌdî rĩꞌá nõtí, ạ̃kû ró, drẽ ãkpãkãꞌdã Ôvârí ꞌbãá ãngó nõ kô rî, gólâ lẽ ãmâ trá rõô, gõꞌdá gólâ njĩ ãmâ krístõ
ꞌbá trá âꞌdólé õjílã íyî nyãányâ kâ ró ãmâ ꞌbãꞌbã sĩ âꞌdólé ngá ãlô ró Yésũ Krístõ bê. Gólâ ꞌê tã rî ꞌdĩ ĩtí ꞌdĩ rî, tãlâ gólâ lẽ
ãmâ ndrẽlé ngbángbá tã õnjí ãkó yí lị̃fị́. 5Tãlâ gólâ lẽ ãmâ trá rõô rî drí rî, ạ̃kû ró rî, gólâ drí tã ị̂sũzó ãmâ ꞌbãzó âꞌdólé
íyî mvá yî ró õdrã Yésũ Krístõ kâ sĩ. ꞌDĩî tã gólâ Ôvârí drí ị̂sũlị́ trá ạ̃kû ró ꞌẽꞌá ꞌẽlâ, íyî ꞌbãlé ãyĩkõ ró rî ĩꞌdî. 6 Ĩtí rî, gõꞌdá
nĩ ꞌdê mã lûyị̂ Ôvârí pị̃pị̂sị́lị́ mvẽêmvê gólâkâ ꞌdĩ tãsĩ, tãlâ gólâ ꞌbã ãmâ trá ngá ãlô ró íyî mvá yí drí lẽlé rõô rî bê.
7Tãlâ úfû Yésũ Krístõ trá ãmâ tãsĩ rî drí rî, Ôvârí âꞌdô îcáꞌá tã õnjí ãmákâ âyélé, gõꞌdá ãmâ înjízó vólé mbârâkã Sãtánã
kâ rî ꞌásĩ. Wúûwú! Tã tãndĩ Ôvârí kâ ãmâ tãsĩ rî, rĩꞌá ãmbá. 8Gõꞌdá ngá lẽlẽ Ôvârí kâ ãmâ tãsĩ rî rĩꞌá kôrô. ꞌDĩî tã õnjí ꞌî
yã? Nĩ ndrê trá, ãmâ tã fî trá gólâ drị̃ị̂ tãndí ró ndrĩ, gõꞌdá gólâ nị̃ ãmâ pãpã kậyị̂ vósĩ cé rî trá.

9Gõꞌdá gólâ âꞌdâ tã ífí íyíkâ Yésũ rî âjózó ãngó ꞌá nõ trá. ꞌDĩî tã tíbê gólâ drí tã lâ ị̂sũlị́ trá kírî ró ạ̃kû ró ꞌẽꞌá ꞌẽlâ rî
ĩꞌdî. 10Gõꞌdá kậyị̂ îcá ꞌbá trá rî tú rî, Ôvârí âꞌdô tã íyíkâ ꞌbãlé trá rî ꞌẽꞌá rû ndẽlé. Ĩtí rî, gõꞌdá Ôvârí âꞌdô õjílã ndrĩ gólĩyî
âꞌdó ꞌbá lédrẽ-lédrẽ ró, gõꞌdá kpá ôdrã ꞌbá trá ãngó nõ ꞌá nõngá rî, gõꞌdá kpá ngá ndrĩ yí drí ꞌbãlé ãngó nõ ꞌá rî ꞌbá yí bê,
gõꞌdá kpá gólĩyî ûrú ꞌálâ rî ꞌbá yí bê ꞌbãꞌá ĩyî Yésũ Krístõ rî ị̂njị̃lị́ kúmú ĩyíkâ ró. Yésũ Krístõ ĩꞌdî gólâ tíbê rĩ ꞌbá ãngó
nõ drị̃lị́ võ ûrú ꞌálâ rî bê rî.

11Nĩ ndrê drẽ, Ôvârí njĩ mâ trá ámákâ õjílã Yúdạ̃ yí kâ rî ꞌbá yí bê, âꞌdólé õjílã íyî nyãányâ kâ ró ãmâ ꞌbãꞌbã sĩ âꞌdólé
ngá ãlô ró Yésũ Krístõ bê. Ôvârí ị̂sũ tã trá ꞌẽzó lâ ĩtí drẽ ãkpãkãꞌdã gólâ ꞌbãá ãngó nõ kô. Gõꞌdá gólâ ꞌê ngá ꞌdĩ ꞌbá yî



2 Ẽfésõ lé ꞌbá 1–2
kpá nĩ âꞌdólé té õzõ tã yí drí ị̂sũlị́ trá ꞌẽꞌá ꞌẽlâ rî kâtí. 12Gõꞌdá ãmâ õrĩ Yúdạ̃ yí kâ gólĩyî lị̃fị́ ꞌbã ꞌbá sị́sị́ âcâ-âcâ ꞌdíyî pã
ꞌbá kâ rî drị̃ị̂ rî, Ôvârí njĩ ãmâ trá, ãꞌdô ró mã õrî ró íyî lûyị́lị́ mbârâkã íyíkâ lậvũ ꞌbá gạ̃rạ̃ tã tãndĩ íyíkâ bê ꞌdĩ tãsĩ.

13Gõꞌdá ngbãângbânõ rî, ãnî gõꞌdá kpá trá õzõ ãmâ tí, tãlâ ãnî drí tã âtî-âtî tãndí pạ̃tị́ị̃ gólâ Ôvârí drí ꞌbãlé ãnî pãzó nõ
ârízó rî sĩ. Nĩ lẽ tã bê ꞌá lâ tã pạ̃tị́ị̃ ró rî, gõꞌdá Ôvârí drí ãnî ꞌbãzó âꞌdólé ngá ãlô ró Yésũ Krístõ bê. Gõꞌdá Ôvârí drí
lãmbé íyíkâ ꞌbãzó ãnî drị̃ị̂. Lãmbé rî ꞌdĩ rĩꞌá ngá fẽfẽ gólâkâ tíbê âꞌdó ꞌbá Líndrí Tãndí gólâkâ gólâ drí tã lâ ꞌbãlé trá ạ̃kû
ró ꞌẽꞌá âfẽlâ ãnî drí rî ĩꞌdî. 14Gõꞌdá ngá fẽfẽ gólâ Líndrí Tãndí Ôvârí kâ ró ꞌdĩ drí rî, mã âꞌdô kpá nị̃ꞌá lâ kĩ, mã ãâꞌdô
kpá drị́-ꞌâ gólâ drí tã lâ ꞌbãlé trá ãmâ drí rî ûsúꞌá. Gõꞌdá ạ̃dũkũ lâ ró rî, gólâ âꞌdô kpá ãmâ înjíꞌá Sãtánã drị́gạ́ sĩ âꞌdólé
drị̃-bạ́lạ́yị̂ ró zãâ. Gõꞌdá mã lûyị̂ Ôvârí tã tãndĩ gólâkâ ꞌdĩ tãsĩ.

Tã Póõlõ drí rãtáã ꞌẽzó õjílã gólĩyî ꞌẽ ꞌbá wárãgã íyíkâ rî zị̃lị́
rî yî tãsĩ rî

15–16Gõꞌdá má ârî tã bê kĩꞌá nĩ rî, nĩ õlẽ tã trá tã Kúmú ãmákâ Yésũ Krístõ kâ ꞌá, gõꞌdá nĩ õlẽ õjílã Ôvârí kâ kpá trá
rõô rî, má drí rĩzó ãwô-ĩtí ꞌẽlé Ôvârí drí ãmbá tã rî ꞌdĩ tãsĩ. Ĩtí rî, gõꞌdá tã rî âgálé má drị̃ị̂ má drí kpá rĩzó rãtáã ꞌẽlé
Ôvârí drí ãnî tãsĩ. 17Gõꞌdá má rî Ôvârí gólâ tíbê Yésũ Krístõ rî âjó ꞌbá ãngó nõ ꞌá, gõꞌdá kpá âꞌdó ꞌbá ĩꞌdî ãmâ átá ró ûrú
ꞌálâ rî, îjílí Líndrí Tãndí íyíkâ âfẽlé ãnî drí, ãꞌdô ró bê ãnî ꞌbãlé tã íyíkâ nị̃lị́, gõꞌdá kpá ãnî ꞌbãlé âꞌdô-âꞌdô íyíkâ nị̃lị́, tãlâ
nĩ ãꞌdô ró bê ngá ãlô ró gólâ bê.

18–19Nĩngá sĩ rî, gõꞌdá má rî kpá rĩꞌá rãtáã ꞌẽlé Líndrí Tãndí Ôvârí kâ ꞌdĩ ĩîcî ró ãnî lị̃fị́ bê tã Ôvârí kâ ãzâ ꞌbá yî tãsĩ.
Gõꞌdá tã rî yî gógó ĩꞌdî Ôvârí drí tã lâ ꞌbãlé trá ãnî drí, gõꞌdá gólâ drí ãnî ậzị́zó ânĩꞌá ûsúlâ Yésũ Krístõ sĩ nô. Ĩtí rî,
gõꞌdá ãmâ rĩꞌá õjílã gólâ rî nyãányâ kâ ĩꞌdî, gõꞌdá gólâ âꞌdô mbârâkã íyíkâ ꞌbãꞌá ãmâ pãlé. Ĩtí rî, kậyị̂ ãmâ drí ngá tãndí
gólâ drí tã lâ ꞌbãlé trá ãmâ drí rî ûsúzó rî tú rî, ãmâ tị̂ âꞌdô ậꞌdị́ꞌá ậꞌdị̂. Gõꞌdá mã nị̃ kpá dódó kĩ, gólâ rĩꞌá fãfã bê ãmbá
rĩzó gólĩyî tã gólâkâ lẽ ꞌbá rî ꞌbá yî pãlé. Wúûwú! Ãyĩkõ! Mã âꞌdô ꞌbãꞌá ãyĩkõ ândrê bê rĩlí ãnyî Ôvârí lạ̃gạ́tị́ gólâ rî mvá
yî ífífí lâ yî ró.

20–21Gõꞌdá mbârâkã rî gógó ꞌdĩ kpá ĩꞌdî mbârâkã ãlôlâ gólâ drí Yésũ Krístõ rî îngázó õdrã ꞌásĩ ĩꞌdî sĩ lâ ꞌbãlé ị̂njị̃-ị̂njị̃
ró, gõꞌdá kpá drị́-ãcê bê rĩlí ãnyî yí lạ̃gạ́tị́ Kúmú ró ûrú ꞌálâ rî. ꞌDĩî rî âꞌdálâ kĩ, Yésũ Krístõ ĩꞌdî ngá ndrĩ drị̃lị́, ngãtá
líndrí õnjí ꞌî, ngãtá ꞌbúlị́-ꞌbá ꞌî, ngãtá ôvârí ãnî ạ́ꞌbị́yạ́ yí kâ ĩꞌdî, ngãtá ólé ꞌî, drị́-ꞌbá yí bê, mãlãyíkã yí bê yã rî. Yésũ
Krístõ ĩꞌdî Kúmú ró gólĩyî drị̃lị́ ndrĩ. Gõꞌdá kpá Kúmú ꞌî ndrĩ õjílã ãngó ꞌá nõ ꞌbá yî drị̃lị́. 22Yésũ Krístõ ĩꞌdî rĩꞌá ngá
ndrĩ ãmâ drí rĩꞌá ndrẽlâ ãngó ꞌá nõ drị̃lị́. Ôvârí ꞌbã õjílã trá ndrĩ drị́-ãcê gólâkâ zẽlé, ngbãângbânõ gõꞌdá kpá zãâ gbạ́dú
ạ̃dũkũ ãkó. Gõꞌdá Ôvârí njĩ gólâ kpá trá âꞌdólé drị̃-ꞌbá ró kạ̃nị́sạ̃ Ôvârí kâ drị̃lị́. 23Gõꞌdá õjílã Ôvârí kâ zị̃lị́ kạ̃nị́sạ̃ ró
rî ꞌbá yî trá, nyé õzõ gólâ Yésũ rî rúꞌbạ́ kâtí. Ĩtí rî, mbârâkã gólâkâ fî gõꞌdá trá rĩlí gólĩyî ꞌásĩ rõô, gõꞌdá gólâ rî kpá
mbârâkã fẽlé ngá ãzâ ꞌbá yî drí lạ́tị̂ ãlô-ãlô lâ ꞌdĩ ꞌásĩ.

Tã Ôvârí drí ãmâ ị̂cúzó trá rĩlí ngá ãlô ró Yésũ bê rî

2 1Gõꞌdá ạ̃kû ró drẽ ãkpãkãꞌdã nĩ nị̃ị́ Ôvârí kô rî, tã ị̂sũ-ị̂sũ ãníkâ ãnî ꞌbã ꞌbá Ôvârí rî nị̃lị́ rî trá ãvõ kâtí. Nĩ âꞌdô trá ĩtí,
tãlâ nĩ ró Ôvârí kô, gõꞌdá nĩ rî trá rĩꞌá tã õnjî-õnjî ꞌẽlé. 2Rĩꞌá tã pạ̃tị́-pạ̃tị̃ ró, kậyị̂ rî nã ꞌbá yî sĩ rî, nĩ rî trá rĩꞌá tã õnjí

ꞌẽlé kpá nyé õzõ õjílã ãzí gólĩyî ãngó ꞌá nõ ꞌbá yí kâtí. Gõꞌdá nĩ rî trá rĩꞌá rû ị̂ꞌbũlị́ ĩꞌdî Sãtánã kúmú líndrí õnjí ãngó nõ
drị̃lị́ rî ꞌbá yí kâ rî drí. Gõꞌdá gólâ ĩꞌdî rĩꞌá drị́-ãcê bê õjílã gólĩyî lẽ ꞌbá kô tã Ôvârí kâ rõlé ꞌdĩ ꞌbá yî drị̃lị́. 3Kpálé rî, ãmâ
gólĩyî õrĩ Yúdạ̃ yí kâ ró nõ ꞌbá yî kpá rĩꞌá ĩtí. Mã rî trá cé ngá gólĩyî ãmâ rúꞌbạ́ ngãtá tã ị̂sũ ãmákâ drí lẽlé rî yî ꞌẽlé ĩꞌdî.
Tã pạ̃tị́ị̃ ró, Ôvârí âꞌdô ꞌẽꞌá lâŋõ fẽlé kpá ãmâ drí tã gólâ ãmâ drí vólé gãzó dó tã gólâkâ ârílí ꞌdĩ tãsĩ.

4Kpálé ĩtí rî, Ôvârí rĩꞌá pị̃pị̂sị́lị́ mvẽêmvê bê, gõꞌdá gólâ lẽ ãmâ trá rõô. 5Gõꞌdá mã ãꞌdô bê gbõ lé ãvõ ró tã ị̂sũ-ị̂sũ
ãmákâ Ôvârí ꞌá rî sĩ, tãlâ mã gâ vólé trá dó tã gólâkâ ârílí rî, Ôvârí íyíkâ zãâ ãmâ lẽꞌá. Ĩtí rî, gólâ ꞌbã tã ị̂sũ ãmákâ íyî
tãsĩ rî trá âꞌdólé lédrẽ-lédrẽ ró, gõꞌdá ãmâ ị̂cúzó ngá ãlô ró Yésũ Krístõ bê. Ôvârí pâ ãmâ trá, tãlâ gólâ rĩꞌá tãndí ró
pị̃pị̂sị́lị́ mvẽêmvê bê rî ĩꞌdî.

6–7Gõꞌdá mã ãꞌdô bê trá ngá ãlô ró Yésũ Krístõ bê rî, gõꞌdá ꞌdĩî rî Ôvârí fẽ ãmbã kpá trá ãmâ drí, ãmâ ꞌbãlé rĩlí kúmú
ró Yésũ bê. Gõꞌdá Ôvârí ꞌê tã rî ꞌdĩ ĩtí ꞌdĩ rî, tãlâ yí âꞌdâ ró bê ãmâ drí kĩ, tã íyíkâ ãmâ drí rî lậvũ trá gạ̃rạ̃ õjílã drí rĩꞌá
ị̂sũlâ rî drị̃ị̂ sĩ. Gõꞌdá gólâ ꞌê tã rî ꞌdĩ ꞌbá yî trá ãmâ drí ĩtí õdrã Yésũ Krístõ kâ ãmâ tãsĩ nô sĩ. 8–9Má âtâ ãnî drí ámâ
ândré rî mvá yî, Ôvârí pâ ãmâ ãní bê nõ, tãlâ Ôvârí rî gógó rĩꞌá pị̃pị̂sị́lị́ mvẽêmvê bê rî drí, gõꞌdá õzõ nĩ õlẽ tã trá tã
Yésũ Krístõ kâ ꞌá rî, gólâ drí ãnî pãzó, ꞌdĩî rĩꞌá ngá fẽfẽ gólâ Ôvârí ngá lésĩ, tíkó ãmâ drí îcázó ꞌẽꞌá ûsúlâ kô rî ĩꞌdî.
Gõꞌdá âꞌdó kpá kô kĩꞌá nĩ rî, mã ꞌê tã tãndí ãzâ ꞌî ãmâ drí rĩzó lómbé-lómbéwá ꞌẽlé tã lâ sĩ, îcá kô ãmâ drí ãmâ lômbézó
ngãtá ãmâ tã lôngózó tã lâ sĩ. 10 Ĩtí rî, Ôvârí ꞌbã ãmâ nĩ ngbãângbânõ ãmâ drí âꞌdózó gólâ rî mvá yî ró nõ, ãmâ ꞌbãꞌbã sĩ
âꞌdólé ngá ãlô ró Yésũ Krístõ bê rî. Gõꞌdá Ôvârí fẽ mbârâkã kpá trá ãmâ drí tã gólĩyî tãndí tãndí yí drí tã lâ ị̂sũlị́ trá
ãmâ drí ꞌẽlé rî yî ꞌẽzó.

Tã ãmâ drí âꞌdózó ndrĩ õrĩ ãlô ró Yésũ Krístõ ꞌá rî
11Gõꞌdá nĩ âꞌdó kô õrĩ Yúdạ̃ yí kâ ꞌî. Ãnî rĩꞌá õrĩ gólĩyî õrĩ Yúdạ̃ yí kâ drí rĩꞌá zị̃lâ “‘õrĩ ꞌdẽ ꞌbá ĩyî bãsã ꞌá kô rî ꞌbá

yî”’ ró rî ĩꞌdî. Gõꞌdá ĩtí rî, sị́sị́ rî, nĩ âꞌdó kpá kô õrĩ gólĩyî Ôvârí drí njĩlí trá âꞌdólé íyíkâ ró rî yî ĩꞌdî. Gõꞌdá ꞌdẽꞌdẽ bãsã
ꞌá ꞌdĩ íyíkâ cé tã gólĩyî õjílã drí rĩꞌá ꞌẽlâ ĩyî drị́ sĩ rî ĩꞌdî. 12Gõꞌdá nĩ nị̃ kpá tãndí ró kĩ, sị́sị́ rî, ãnî rĩꞌá ãrõ ãkó Yésũ
Krístõ bê, ãnî rĩꞌá õjílã lídí ꞌî, gõꞌdá âꞌdó kpá kô õrĩ gólĩyî Ôvârí drí njĩlí trá âꞌdólé íyíkâ ró rî yî ĩꞌdî. Ĩtí rî, gõꞌdá ãnî rĩꞌá
yûꞌdạ́wạ́ tã-drị̃ lẽlẽ gólâ Ôvârí drí ꞌbãlé õrĩ Yúdạ̃ yí kâ bê rî ꞌá. Tã-drị̃ lẽlẽ ꞌdî ꞌbã õjílã Ôvârí kâ nĩ âꞌdólé ngá ãlô ró gólâ
bê. Gõꞌdá ãnî rî trá lị̃fị́ ꞌbãꞌbã ãkó ngá tãndí ûsúlị́ Ôvârí drị́gạ́ sĩ, gõꞌdá nĩ nị̃ị́ gólâ kpá kô. 13Gõꞌdá ngbãângbânõ rî, âꞌdó

ĩtí kô. Nĩ âꞌdó gõꞌdá kô jẽjẽ ró Ôvârí rú sĩ. Ãnî gõꞌdá trá ngá ãlô ró Yésũ Krístõ bê. Ôvârí êsê gõꞌdá ãnî trá ãnyî yí
lạ̃gạ́tị́, tãlâ Yésũ Krístõ drã trá fê lậlị̂-lậlị̂ drị̃ị̂ ãnî tãsĩ.

14 Ĩtí rî, Yésũ Krístõ rî gógó nyãányâ lâ âjî tã ạ̃ꞌdị́ kpá trá ãnî lãfálé õrĩ Yúdạ̃ yí kâ bê rî ꞌá, Ôvârí ndrê gõꞌdá ãnî
nyãányâ ndrĩ ꞌdó õrĩ ãlô ró. Sị́sị́ rî, âꞌdó ĩtí kô. Ãgã ạ́ngị́ âꞌdô trá õrĩ Yúdạ̃ yí kâ lãfálé lâ õrĩ ãzâ ꞌbá yî ndrĩ ãngó ꞌá nõ
ꞌbá yí bê rî ꞌá. Gõꞌdá Yésũ Krístõ ûfû ãgã rî ꞌdĩ trá ndrĩ vólé drãdrã gólâkâ fê lậlị̂-lậlị̂ drị̃ị̂ rî sĩ, tãlâ ãgã ãnî lãfálé ꞌá õrĩ
ãzí bê ꞌdĩ rĩꞌá ạ̃jũ-ꞌbã-ãzĩ ꞌî. 15Õrĩ Yúdạ̃ yí kâ rî ꞌbá yî rĩꞌá tã ꞌbãꞌbã, gõꞌdá kpá lãꞌbí bê dũû, gõꞌdá Yésũ Krístõ ûfũ tã ꞌdî
ꞌbá yî trá ndrĩ. Gõꞌdá tã gólâ Yésũ drí lẽlé ꞌẽlâ rî, gólâ lẽ õrĩ Yúdạ̃ yí kâ, gõꞌdá kpá gólĩyî âꞌdó ꞌbá kô õrĩ Yúdạ̃ yí kâ ró
rî yî ꞌbãlé kpãkã ãlô âꞌdólé íyî rúꞌbạ́ ró. Ĩtí rî ngbãângbânõ rî, tã ạ̃ꞌdị́ bê ãmâ lãfálé ꞌá. 16Tãlâ mã âcâ gõꞌdá trá ndrĩ õjílã
ãlô rî rúꞌbạ́ lâ ró. Ĩtí rî, gólâ lẽ kpá ãmâ lôgõlé ndrĩ vólé Ôvârí ngálâ âꞌdólé õjílã rúꞌbạ́ ãlô ró õdrã íyíkâ fê lậlị̂-lậlị̂ drị̃ị̂ rî
sĩ. Gõꞌdá õdrã Yésũ Krístõ kâ fê lậlị̂-lậlị̂ drị̃ị̂ rî ndẽ ạ̃wạ̃ ãmâ lãfálé ꞌásĩ rî trá ndrĩ. 17 Ĩtí rî, gõꞌdá Yésũ Krístõ âcâ bê rî,
gólâ pẽ tã âtî-âtî tãndí gólâ õrĩ Yúdạ̃ yí kâ lãfálé lâ êdê-êdê kâ õrĩ ãzí bê rî trá. 18Tã pạ̃tị́ị̃ ró, cé rĩꞌá õdrã Yésũ Krístõ kâ
fê lậlị̂-lậlị̂ drị̃ị̂ rî tãsĩ, ĩꞌdî ãmâ âyézó âcálé ãnyî Ôvârí rú ꞌdĩ. Líndrí Tãndí Ôvârí rî gógó kâ rî nĩ ãmâ pãlé tã ꞌdî ꞌẽlé ꞌdĩ.

19 Ĩtí rî, gõꞌdá ãnî gólĩyî tíbê âꞌdó ꞌbá kô õrĩ Yúdạ̃ kâ ró rî, nĩ âꞌdó gõꞌdá kô õjílã ãwã ꞌî. Gõꞌdá ãnî ndrĩ trá õrĩ ãlô Ôvârí
kâ ĩꞌdî. Ãnî gõꞌdá kpá trá gólâ rî mvá yî ĩꞌdî. 20–21Gõꞌdá ãnî trá gólĩyí bê õzõ lãré tãndí jó ạ́ngị́ Ôvârí kâ ꞌdị̃zó ĩꞌdî sĩ lâ
rî kâtí. Lãré rî ꞌdĩ ꞌbá yî úꞌdị̂ ꞌbú lâ trá võ tãndí ꞌá fĩlí dị̃. ꞌBú gólâ ꞌdị̃lị́ võ tãndí ꞌá fĩ ꞌbá dị̃ ꞌdî rĩꞌá õzõ tã ậngũ ꞌbá gólĩyî rĩ
ꞌbá úlị́ Ôvârí kâ pẽlé lãjóꞌbá yí bê rî kâtí. Gõꞌdá ãnî ndrĩ õrĩ Yúdạ̃ yí kâ bê ĩyíkâ ĩꞌdî õzõ lãré tãndí sõlé ꞌbú ꞌá jó ạ́ngị́
Ôvârí kâ ꞌdị̃zó drị̃ lâ rî kâtí. Ĩtí rî, gõꞌdá Yésũ Krístõ íyíkâ ĩꞌdî lãré gólâ tã lâ drí lâzélé kôrô rî. Gõꞌdá gólâ kpá ĩꞌdî jó rî
ꞌdĩ ꞌbã ꞌbá âꞌdólé ꞌdũwạ̃ nyé lẽlé rî kâtí, gõꞌdá kpá rĩꞌá mbãlé âcálé jó ạ́ngị́ Ôvârí rî ị̂njị̃ kâ ró ꞌá lâ rî. 22Gõꞌdá ãnî trá ndrĩ
ꞌdó ngá ãlô ró Yésũ Krístõ bê, gõꞌdá ãnî ãlô-ãlô trá ndrĩ ꞌdó jó Ôvârí drí rĩzó rĩlí ꞌá lâ Líndrí Tãndí íyíkâ bê rî ꞌbá yî ĩꞌdî.

Tã gólâ lậpị̂-lậpị̂ ró tã Yésũ kâ tãsĩ rî

3 1Mâ Póõlõ lãjóꞌbá Yésũ Krístõ kâ ró rî, óꞌbã mâ gạ̃nị́mạ̃ ꞌá tã gólâ má drí rĩzó rĩꞌá tã âtî-âtî tãndí Yésũ rî tãsĩ nô
pẽlé ãnî gólĩyî âꞌdó ꞌbá kô õrĩ Yúdạ̃ yí kâ ró nõ drí rî tãsĩ. 2 Ĩtí rî, tã pạ̃tị́ị̃ ró, nĩ nị̃ trá kĩ, Ôvârí âfẽ lôsĩ gólâ tã pẽ kâ

ãnî drí ꞌdĩ trá má drí õzõ ngá fẽfẽ kâtí. Ôvârí ꞌbã mâ trá tã íyíkâ lậpị̂-lậpị̂ ró rî nị̃lị́. 3Gõꞌdá gólâ âꞌdâ tã lậpị̂-lậpị̂ íyíkâ ꞌdĩ
kpá trá má drí, ĩꞌdî má îgĩ tã lâ kpá trá ãnî drí wárãgã nô ꞌá nõ. 4 Ĩtí rî, õzõ nĩ ãârî tã gólĩyî má drí îgĩlí wárãgã nô ꞌá ãnî
drí nõ trá rî, ꞌdĩî nĩ âꞌdô nị̃ꞌá lâ kĩ, pạ̃tị́ị̃ mã nị̃ tã lậpị̂-lậpị̂ ꞌdĩ trá. 5Gõꞌdá âcálé bũúũ ngbãângbânõ rî, Ôvârí âꞌdá drẽ zãâ
tã lậpị̂-lậpị̂ íyíkâ ꞌdĩ õjílã ãzâ ꞌbá yî drí kô, gõꞌdá gólâ âꞌdâ íyíkâ trá lãjóꞌbá íyî nyãányâ kâ rî ꞌbá yî drí, gõꞌdá kpá gólĩyî
rĩ ꞌbá tã âtî-âtî tãndí íyíkâ âtálé rî ꞌbá yí bê. Gólâ âꞌdâ trá gólĩyî drí Líndrí Tãndí íyíkâ sĩ. 6Gõꞌdá tã Ôvârí kâ lậpị̂-lậpị̂ ró
ꞌdĩ rĩꞌá nõtí, tã âtî-âtî tãndí õdrã Yésũ Krístõ kâ tãsĩ nô ꞌbã lạ́tị̂ trá âꞌdólé hûwậ õrĩ Yúdạ̃ yí kâ, gõꞌdá kpá gólĩyî âꞌdó ꞌbá
kô õrĩ Yúdạ̃ yí kâ ró rî yî drí õrẽ Ôvârí kâ ûsúzó. Gólĩyî gõꞌdá trá ndrĩ õrĩ ãlô ꞌî, gõꞌdá gólĩyî âꞌdô kpá tã gólâ ãlô-ãlô
Ôvârí drí ꞌbãlé trá ꞌẽzó õjílã pãlé, tãlâ gólĩyî trá ngá ãlô ꞌî Yésũ Krístõ bê rî ûsúꞌá.

7Gõꞌdá Ôvârí ꞌbã mâ trá rĩꞌá tã âtî-âtî tãndí ꞌdĩ pẽlé. ꞌDĩî trá ngá fẽfẽ gólâkâ má drí rî ĩꞌdî, gõꞌdá gólâ âfẽ fãfã ngĩî rî
kpá trá má drí rĩzó tã rî ꞌdĩ pẽlé ĩꞌdî sĩ lâ dódó. 8Rĩꞌá tã pạ̃tị́ị̃ ꞌî, mâ rî gógó âꞌdó ꞌbá íyíkâ õjílã áyábálá ró lãjóꞌbá ãzí
lãfálé sĩ nô, ónjĩ kpá trá tã tãndĩ Ôvârí kâ tị̂ drí ậꞌdị́zó ậꞌdị̂ tã lâ sĩ Yésũ Krístõ sĩ rî kâ nõ pẽlé õjílã gólĩyî âꞌdó ꞌbá kô
õrĩ Yúdạ̃ kâ ró nõ ꞌbá yî drí. 9Gõꞌdá Ôvârí ꞌbã mâ trá tã lậpị̂-lậpị̂ rî ꞌdĩ pẽlé õjílã drí ndrĩ kĩ, yí ãâꞌdô õjílã pãꞌá õrĩ ꞌásĩ
ndrĩ. Yî gólâ ãngó nõ ꞌbã ꞌbá ngá gólĩyî ꞌá lâ rî ꞌbá yí bê ndrĩ nô, yí ị̂sũ tã rî gógó ꞌdĩ trá ĩtí kó îtõ võ ꞌásĩ.

10Ôvârí ꞌê tã rî ꞌdĩ ꞌbá yî ĩtí ꞌdĩ, tãlâ gólâ lẽ õjílã íyíkâ âꞌdó ꞌbá kạ̃nị́sạ̃ ró rî ꞌbãlé tã âꞌdálé mãlãyíkã drí ndrĩ, gõꞌdá
líndrí gólĩyî ãngó nõ ꞌá nõ ꞌbá yî drí ndrĩ kĩ nĩ rî, yî rĩꞌá tã nị̃nị̃ bê rõô, gõꞌdá kpá tã ị̂sũ íyíkâ õjílã íyíkâ gólĩyî tíbê âꞌdô
ꞌbá kạ̃nị́sạ̃ íyíkâ ró rî tãsĩ rî, bê rĩꞌá tãndí ró. 11Ôvârí ꞌê tã ꞌdî ꞌbá yî trá, nyé õzõ yí drí tã lâ ị̂sũlị́ ꞌẽꞌá ꞌẽlâ drẽ ãkpãkãꞌdã yí
ꞌbãá drẽ ãngó nõ kô rî tí. Ĩtí rî, gólâ ꞌbã Yésũ Krístõ trá ĩꞌdî tã rî ꞌdĩ ꞌbá yî drí âꞌdózó gólâ sĩ. 12Gõꞌdá ãmâ trá ngá ãlô ró
Yésũ Krístõ bê, gõꞌdá mã ꞌbã lị̃fị́ gólâ drị̃ị̂, tãlâ tã rî ꞌdĩ sĩ rî, mã âꞌdô fĩî ậtũꞌá cú ậsị́zó ãnyî Ôvârí rú tã âtálé gólâ drí ũrị̃
ãkó. 13 Ĩtí rî, mâ rĩꞌá Ôvârí rî îjíꞌá õfẽ ró mbârâkã ãnî drí, ũrị̃ õzó kô ãnî ꞌẽê lâŋõ gólâ má drí rĩꞌá njị̃lâ ãnî tãsĩ nô tãsĩ.
Mâ rĩꞌá ãyĩkõ ró lâŋõ ꞌdî ꞌbá yî drí ámâ ꞌẽ võ ꞌá ãnî tãsĩ, tãlâ ãnî rĩꞌá ngá lậnjị̃-lậnjị̃ ꞌî Ôvârí drí.

Rãtáã Póõlõ kâ krístõ ꞌbá tãsĩ rî ndẽndẽ lâ
14–15 Ĩtí rî, mâ rĩꞌá ꞌãꞌî tị̃ꞌá vũdrị́ rĩzó rãtáã ꞌẽlé Ôvârí ãmâ átá drí ûrú ꞌálâ tíbê õrĩ ndrĩ ûrú ꞌálâ, gõꞌdá kpá ãngó nõ drị̃ị̂

rî ꞌbã ꞌbá rĩlí lédrẽ-lédrẽ ró nõ. 16Gõꞌdá má rî gólâ rî îjílí tã nị̃nị̃ gólâkâ lậvũ ꞌbá kôrô lõvõ bê, gõꞌdá kpá mbârâkã bê,
gõꞌdá ndẽ ꞌbá kpá kô nõ tãsĩ, gólâ õꞌbã ró Líndrí Tãndí íyíkâ bê mbârâkã fẽlé ãnî drí, âꞌdô-âꞌdô ãníkâ ãꞌdô ró bê õzõ
Yésũ Krístõ kâtí.

17–18 Ĩtí rî, gõꞌdá nĩ fẽ ãnî nyãányâ ndrĩ ꞌdó Yésũ Krístõ drí tã ị̂sũ ãníkâ bê. Nĩ âꞌdô îcáꞌá tã ꞌdî ꞌẽlé, õzõ nĩ õrî trá lị̃fị́
ꞌbãꞌbã bê cé gólâ drị̃ị̂ rî ĩꞌdî. Gõꞌdá nĩ ꞌbã tã ndrĩ ãnî drí ꞌẽꞌá ꞌẽlâ rî ꞌbá yî âꞌdólé, õzõ nĩ lẽ Ôvârí trá rõô rî tí, gõꞌdá kpá
õzõ nĩ lẽ õjílã ãzí trá rõô rî tí. Má rî rãtáã ꞌẽlé Ôvârí drí, tãlâ gólâ ĩîcî ró ãnî lị̃fị́ bê ꞌdũwạ̃ õjílã íyíkâ ró rî ꞌbá yí bê, nĩ nị̃
ró bê kĩ, Yésũ Krístõ lẽ ãnî trá rõô lậvũlị́ gạ̃rạ̃. 19Õjílã ãzãkã îcá kô ãmbã lõvõ Ôvârí kâ ãnî drí rî kâ nị̃lị́, gõꞌdá íîcá
kpá kô ị̂ꞌbị̃lâ. Gõꞌdá má ꞌê rãtáã Ôvârí drí, nĩ ûsû ró lõvõ rî ꞌdĩ bê ãnî pị̃pị̂sị́lị́ ꞌá, gõꞌdá nĩ âꞌdô ró bê õzõ Ôvârí kâtí
âꞌdô-âꞌdô ãníkâ rî ꞌá.

20Gõꞌdá õzõ Ôvârí õfẽ mbârâkã íyíkâ trá ãmâ drí rî, âꞌdô îcáꞌá ãmâ drí gõzó tã ꞌẽlé gạ̃rạ̃ gólâ ãmâ drí ị̂sũlị́ ꞌẽꞌá ꞌẽlâ rî
drị̃ị̂ sĩ, gõꞌdá kpá gạ̃rạ̃ gólâ ãmâ drí îjílí Ôvârí drí ãmâ pãlé ꞌẽlâ rî drị̃ị̂ sĩ. 21 Ĩtí rî, nĩ ꞌdê ãmâ ndrĩ tíbê âꞌdó ꞌbá kạ̃nị́sạ̃
Ôvârí kâ ró rî ꞌbá yî, ũlûyị̂ Ôvârí zãâ gbạ́dú ạ̃dũkũ ãkó, tãlâ Yésũ Krístõ rî tãsĩ.

Tã krístõ ꞌbá drí âꞌdózó, nyé õzõ rû ị̂cûmậ rúꞌbạ́ kâ rî kâtí rî

4 1Tã gólâ ámâ ꞌbãzó gạ̃nị́mạ̃ ꞌá nõ rĩꞌá tãlâ tã má drí âꞌdózó lãjóꞌbá Yésũ kâ ró rî tãsĩ. Gõꞌdá ĩtí rî, má lẽ tã ãzâ ꞌbãlé
ãnî drí. Nĩ ndrê drẽ, Ôvârí njĩ ãnî trá âꞌdólé õjílã gólĩyî íyî nyãányâ kâ rî ꞌbá yî ró. Ĩtí rî, gõꞌdá tã ꞌẽꞌẽ ãníkâ rî ꞌbá yî

õrî zãâ âꞌdálâ kĩ, ãnî õjílã gólâkâ rî ꞌbá yî ĩꞌdî.
2Nĩ lôgõ ãnî vũdrị́ ꞌálâ ró. Gõꞌdá nĩ ꞌê tã tãndí ĩꞌdî õjílã ãzí drí, nĩ âꞌdô mãnísĩ ró pị̃pị̂sị́lị́ ậtũ-ậtũ bê tã ꞌásĩ ndrĩ. Nĩ lẽ

ãnî ãzí-ãzí yî lẽlẽ, nĩ ngô tã gólĩyî rú kô. 3 Ĩtí rî, gõꞌdá nĩ âꞌdô bê trá ngá ãlô ró Líndrí Tãndí Ôvârí kâ bê ꞌdĩ rî, ꞌdõvó nĩ
ûjũ dódó ãnî drí rĩlí zãâ ĩtí tã tãndí sĩ ãzí-ãzí bê.

4Nĩ ndrê drẽ, ãmâ trá gárá rúꞌbạ́ kâ rû ị̂cú ꞌbá ngĩíngî rúꞌbạ́ ãlô rú, gõꞌdá Líndrí Tãndí drí ị̂cúzó lâ ꞌdó nĩ rúꞌbạ́ ãlô ꞌdĩ
rú rî yî ĩꞌdî. Gõꞌdá ónjĩ ãmâ trá ndrĩ ꞌdó nĩ âꞌdólé lị̃fị́ ꞌbãꞌbã bê ndrĩ ꞌdó ngá ãlô vó. 5Ãmâ gõꞌdá trá ndrĩ ꞌdó cé kúmú ãlô
bê. Gõꞌdá Ôvârí pâ ãmâ trá ndrĩ lạ́tị̂ ãlô-ãlô ꞌdĩ ꞌásĩ, gõꞌdá óꞌê bãbãtízĩ trá ãmâ drí ndrĩ tã ãlô-ãlô ꞌdĩ tãsĩ. 6 Ĩtí rî, mã rî
gõꞌdá kpá trá Ôvârí ãlô-ãlô ꞌdĩ ị̂njị̃lị́ ĩꞌdî, gõꞌdá Ôvârí rî gógó ꞌdĩ kpá trá ĩꞌdî õjílã átá ꞌî ndrĩ. Gólâ ĩꞌdî ngá ndrĩ drị̃lị́,
gõꞌdá gólâ rî kpá nĩ õjílã ndrĩ ꞌbãlé tã gólâ yí drí lẽlé ꞌẽlé rî yî ꞌẽlé. Gólâ bê võ ꞌásĩ ndrĩ.

7Nĩ ndrê drẽ, Yésũ Krístõ fẽ lôsĩ trá ãmâ drí ꞌẽlé ndrĩ ꞌdó ngĩíngî. Ĩtí rî, gõꞌdá lôsĩ rî ꞌdĩ trá nyé õzõ ngá fẽfẽ ngãtá õrẽ
kâtí ãâfẽ trá, ẽró ãmbá gólâ õrẽ bê yí ꞌá dũû rî ꞌásĩ. 8Tãlâ ĩꞌdî ꞌdĩ, îgĩzó lâ búkũ Ôvârí kâ ꞌá kĩ,
“Kậyị̂ gólâ drí ngãzó gõlé ûrú ꞌálâ rî,

gólâ trõ tã íyî ạ̃jú-ꞌbá-ãzí yî ró rî drị́gạ́ sĩ, gõꞌdá ûrû gólĩyî trá.
Gõꞌdá gólâ drí ngá fẽfẽ fẽzó õjílã íyíkâ rî ꞌbá yî drí.”

Lôngó 68.18
9–10 Ĩtí rî, gõꞌdá úlị́ ꞌdĩ ꞌbá yî íîgĩ trá Yésũ Krístõ rî tãsĩ, gõꞌdá ífí lâ kĩ nĩ rî, drẽ ãkpãkãꞌdã gólâ drí ngã ãkó gõlé ûrú
ꞌálâ rî, gólâ ânĩ trá sị́sị́ ãngó nõ ꞌá nõngá ûrú lésĩ. Sị́sị́ rî, gólâ ânĩ trá ãngó nõ ꞌá, gõꞌdá ngbãângbânõ rî, gólâ ngâ trá
nĩꞌá gõlé ûrú ꞌálâ. Tãlâ ĩꞌdî ꞌdĩ, Yésũ drí âꞌdózó võ ꞌásĩ ndrĩ rî. 11Gõꞌdá Yésũ Krístõ fẽ ngá fẽfẽ trá õjílã íyíkâ drí ndrĩ
ãlô-ãlô. Gólâ njĩ õjílã ũrûkậ ꞌbá yî trá âꞌdólé lãjóꞌbá ró, ũrûkậ ꞌbá yî ĩyíkâ âꞌdólé tã ậngũ ꞌbá ró, ũrûkậ ꞌbá yî ĩyíkâ âꞌdólé
tã âtî-âtî tãndí pẽ ꞌbá ró, ũrûkậ ꞌbá yî ĩyíkâ õjílã Ôvârí kâ vó lâ ndrẽ ꞌbá ró, gõꞌdá ãzâ ꞌbá yî ĩyíkâ lị̃fị́ îmbá ꞌbá ró.

12Yésũ Krístõ fẽ ngá fẽfẽ ꞌdî ꞌbá yî trá õjílã Ôvârí kâ drí, tãlâ õꞌbã ró gólĩyî bê kạ̃nị́sạ̃ Ôvârí kâ pãlé mbãlé âꞌdólé
mbârâkã bê. 13 Ĩtí rî, gõꞌdá lôsĩ rî ꞌdĩ ꞌbá yî âꞌdô rû ꞌẽꞌá ĩtí bũúũ ãmâ drí ndrĩ âcázó âꞌdólé õrĩ ãlô ró lạ́tị̂ gólâ ãmâ drí
âꞌdózó ꞌdó lị̃fị́ ꞌbãꞌbã bê Ôvârí vó rî ꞌá, gõꞌdá tã gólâ ãmâ drí Ôvârí rî mvá Yésũ Krístõ rî nị̃zó trá rî ꞌá. Ĩtí rî, gõꞌdá ãmâ
drí âꞌdózó ndrĩ õjílã gólĩyî mbã ꞌbá trá ạ́ngị́ tã nị̃nị̃ bê rî ꞌbá yí kâtí, gõꞌdá kpá nyé õzõ ãmâ pã ꞌbá Yésũ Krístõ kâtí.

14 Ĩtí rî, gõꞌdá mã âꞌdó kô zãâ õzõ ꞌdĩyímvá kâtí, tíbê rĩ ꞌbá tã lẽlé tã ndrĩ gólĩyî õjílã drí rĩꞌá âtálâ gólĩyî drí õzõ tã
pạ̃tị́ị̃ kâtí rî ꞌá. Ĩtí rî, gõꞌdá mã lẽé tã kô õnjõ lị̃fị́ lõmbâ kâ õjílã gólĩyî rĩ ꞌbá rĩꞌá ãnî âdólé tã îmbâ-îmbâ ányâ Ôvârí rî
tãsĩ mvá lâ Yésũ Krístõ bê rî kâ ꞌá. 15Mã pẽ bê-rî tã pạ̃tị́ị̃ gólâ Ôvârí rî tãsĩ rî ĩꞌdî lõvõ sĩ õjílã drí. Õzõ mã õrî trá rĩꞌá
ꞌẽlâ ĩtí rî, ãmâ drí âꞌdózó Yésũ Krístõ gólâ âꞌdó ꞌbá drị̃-ꞌbá ãmákâ ró rî kâtí rõô. 16Gõꞌdá Yésũ Krístõ tíbê âꞌdó ꞌbá nĩ
drị̃-ꞌbá ãmákâ ró rî, rî nĩ rĩꞌá tã lẽ ꞌbá ndrĩ tíbê âꞌdó ꞌbá lûkûmậ íyî rúꞌbạ́ kâ ró rî ꞌbá yî vó lâ ĩyî ndrẽlé, lûkûmậ rúꞌbạ́ kâ
ꞌdĩ ꞌbá yî ị̂cû rû ĩyî trá rúꞌbạ́ rú âꞌdólé ndrĩ õzõ ngá ãlô kâtí. Ĩtí rî, gõꞌdá lûkûmậ rúꞌbạ́ kâ ꞌdĩ ꞌbá yî ị̂cû rû ĩyî trá ndrĩ
ãlô-ãlô ãzí-ãzí rú, gõꞌdá lûkûmậ ꞌdĩ ꞌbá yî rî ĩyî trá rĩꞌá lôsĩ ĩyî nyãányâ kâ ꞌẽlé, ãꞌdô ró bê rúꞌbạ́ ꞌbãlé mbãlé, gõꞌdá kpá
ꞌbãlâ âꞌdólé fãfã bê. ꞌDĩî rî âꞌdô-âꞌdô lâ ĩꞌdî krístõ ꞌbá drí âꞌdózó lõvõ bê rĩzó ĩyî ãzí-ãzí yî lẽlé rõô ꞌdĩ.

Tã õjílã gólĩyî ị̂cúlị́ trá ãlô Yésũ Krístõ bê rî õrî ró ĩyî lạ́tị̂ óꞌdí ꞌá rî
17–18Gõꞌdá mâ cú drị́-ãcê Kúmú Yésũ kâ rî bê, ĩꞌdî má drí tã âtázó ãnî drí kĩzó nĩ rî, nĩ âyê tã ꞌẽꞌẽ ạ̃kû ãníkâ rî ꞌbá yî

rî. Gõꞌdá nĩ rî kô rĩlí zãâ õzõ õjílã gólĩyî Ôvârí rî nị̃ ꞌbá kô rî ꞌbá yí kâtí. Õjílã rî ꞌdĩ ꞌbá yî tã ị̂sũ ãkó. Gólĩyî nị̃ị́ tã kô,
tãlâ gólĩyî gâ vólé dó tã Ôvârí kâ ârílí rî drí. Ĩtí rî, gõꞌdá Ôvârí îcá kô gólĩyî pãlé. Gólĩyî pị̃pị̂sị́lị́ rĩꞌá õnjí ró, gõꞌdá
gólĩyî kpá rĩꞌá ârîmâkô ꞌbá ꞌî. 19Gõꞌdá ãnyĩ ꞌé gólĩyî kó kô tã õnjî-õnjî gólĩyî drí rĩꞌá ꞌẽlâ rî ꞌbá yî ꞌásĩ ndrĩ, gõꞌdá gólĩyî
fẽ ĩyî nyãányâ trá, nyé rĩꞌá tã õnjî-õnjî ꞌẽ bê ĩꞌdî. Ĩtí rî, gólĩyî lẽ zãâ rĩꞌá tã õnjî-õnjî tị̂ ꞌẽlé cé tị̂tị̂ ndrĩ.

20–21Gõꞌdá tã gólĩyî Yésũ Krístõ drí îmbálé ãnî drí rî âꞌdó kô ꞌdĩ ꞌbá yî ĩꞌdî. Má nị̃ trá kĩ, íîmbâ ãnî trá tã pạ̃tị́ị̃ rî ꞌbá yî
sĩ. 22–23 ꞌDõvó nĩ âyê rĩrĩ gólâ sị́sị́ ãnî drí rĩzó rĩlí nã. Gõꞌdá rĩrĩ gólâ ãnî drí rĩzó rĩlí sị́sị́ nã rî îzã ãnî trá, tãlâ tã gólĩyî
õnjî-õnjî ãnî drí rĩꞌá ꞌẽlâ rî ꞌbá yî âdô ãnî trá. ꞌDĩî rî gõꞌdá trá nyé õzõ õjílã drí ítá ôwẽ ꞌbá trá cãkãlãwõ, vũlị́ trá ísá drị̃
ꞌálâ rî âtrõrẽ kpá óꞌdí sõlé dró ítá óꞌdí gólâ ngbángbá ị̃ndị́kũ ãkó ódrí fẽlé trá gólâ drí rî drị̃ị̂ rî kâtí. Nĩ sõ cé ítá óꞌdí ꞌdĩ
ꞌbá yî. 24 Ĩtí rî, gõꞌdá íîmbâ trá ãnî drí kĩ, nĩ ãâꞌdô gõꞌdá trá õjílã óꞌdí âꞌdô-âꞌdô gólĩyíkâ drí âꞌdólé nyé õzõ Ôvârí kâ tí rî
yî ĩꞌdî, gõꞌdá âꞌdô-âꞌdô gólĩyíkâ drí âꞌdólé ị̃tú vósĩ cé tã tãndí ꞌbá ró rî ꞌbá yî ĩꞌdî.

25 Ĩtí rî, gõꞌdá nĩ âdô õnjõ kô, nĩ rî zãâ ị̃tú vósĩ cé tã pạ̃tị́ị̃ âꞌdó ꞌbá mbị̂ rî ꞌbá yî âtálé ĩꞌdî tã lẽ ꞌbá ãzí drí. Tãlâ ãmâ
ndrĩ ꞌdó Krístõ kâ ĩꞌdî, nyé õzõ rúꞌbạ́ drí âꞌdórẽ drị̃ kâ rî kâtí. 26Õzõ gõꞌdá nĩ õngâ trá õmbã ró ãnî ãzí-ãzí yí bê rî, nĩ ꞌbã
õmbã ꞌdî kô ị̃tú drí fĩzó drị̃ lâ ãnî ꞌá, tãlâ õzó kô ãnî ꞌbãâ tã õnjí ꞌẽlé. Gõꞌdá nĩ ndẽ õmbã rî gógó ꞌdĩ ãnî lãfálé ꞌásĩ drẽ
ãkpãkãꞌdã ị̃tú fí kô ró. 27Õzõ gõꞌdá nĩ õrî trá õmbã ꞌdî bê ãnî pị̃pị̂sị́lị́ ꞌá bũúũ ị̃tú drí fĩzó rî, ꞌdĩî nĩ fẽ ãnî trá âꞌdólé
mbârâkã Sãtánã kâ zẽlé. 28Õzõ nĩ ãꞌdô ũgú ꞌî rî, nĩ âyê ũgũ ꞌdî vólé, gõꞌdá nĩ ꞌê lôsĩ mbârâkã sĩ, ãꞌdô ró bê ãnî drí ãnî tị̂
nyãzó, gõꞌdá nĩ pâ ró kpá ngá ãkó lé ꞌbá ãzâ ꞌbá yî bê ngá gólĩyî ãnî drí ûsúlị́ trá ꞌdĩ ꞌbá yî sĩ.

29Nĩ âtâ úlị́ õnjî-õnjî kô ãnî ãzí-ãzí yî drí. Gõꞌdá nĩ rî zãâ rĩꞌá úlị́ gólĩyî tãndí rî ꞌbá yî âtálé ĩꞌdî ãnî lãfálé ꞌásĩ, úlị́ õjílã
ãzí pã ꞌbá bê rî. Úlị́ tãndí ãnî drí rĩꞌá âtálâ ꞌdĩ ãꞌdô ró bê õzõ õrẽ kâtí ãnî ngá lésĩ õjílã ãzí drí. 30Gõꞌdá nĩ ꞌbã Líndrí
Tãndí Ôvârí kâ ãnî ꞌá ꞌdĩ kô âꞌdólé ĩzã ró úlị́ õnjî-õnjî âtâ-âtâ sĩ õjílã ãzí drí. Ôvârí fẽ Líndrí Tãndí íyíkâ trá ãnî drí,
ãâꞌdâ ró bê tã kĩ, ãnî õjílã íyíkâ ĩꞌdî. Gõꞌdá nĩ âꞌdô bê trá cú Líndrí Tãndí Ôvârí kâ bê ãnî ꞌá ꞌdĩ rî, nĩ âꞌdô nị̃ꞌá lâ kĩ,
Líndrí Tãndí rî ꞌdĩ âꞌdô ãnî vó ndrẽꞌá tãndí ró bũúũ cãlé kậyị̂ gólâ Ôvârí drí ꞌbãlé ꞌẽzó ãnî pãlé zãâ rî tú.

31Gõꞌdá nĩ gã tã tã õnjí âyê-âyê kâ dó kô, nĩ âyê pị̃pị̂sị́lị́ ꞌbãꞌbã õjílã ãzí rú rî ꞌbá yî, nĩ âyê lâwã-lâwã õjílã ãzí bê rî

ꞌbá yî, gõꞌdá nĩ âyê kpá lãꞌdá tã ngõngõ bê. 32Gõꞌdá tã rî ꞌdĩ ꞌbá yî võ lâ ꞌá rî, nĩ âꞌdô tãndí ró õjílã ãzí bê, gõꞌdá kpá
gólĩyî pãlé. Nĩ âyê õjílã ãzí tã õnjí gólĩyíkâ ꞌásĩ, õzõ Ôvârí drí ãnî âyérẽ tã õnjí ãníkâ ꞌásĩ Yésũ Krístõ sĩ rî tí.

Tã gólâ tã tãndí drí ꞌbãzó ngĩî tã õnjí rú sĩ õzõ ngá îꞌĩ drí ꞌbãlé ngĩî ị́nị́rị́kúwạ́ rú sĩ rî tí rî

5 1Õzõ ꞌdĩyímvá drí âꞌdórẽ nyé átá lâ yí kâtí rî, ꞌdõvó nĩ âꞌdô kpá nyé õzõ ãnî átá Ôvârí drí âꞌdórẽ tí. 2Gõꞌdá nĩ âꞌdô
cú ãnî ãzí-ãzí yî lôvó bê, tãlâ Yésũ Krístõ ꞌbã ãmâ lôvó trá rõô ĩꞌdî gólâ drí ânĩzó drãlé ãmâ tãsĩ nô. Tã rî ꞌdĩ ꞌẽrẽ ꞌá

rî, gólâ fẽ íyî nyãányâ trá ngá fẽfẽ ró Ôvârí drí ãmâ tãsĩ, gõꞌdá tã rî ꞌdĩ ꞌbã Ôvârí trá âꞌdólé ãyĩkõ ró tákányĩ.
3–4 Ĩtí rî, gõꞌdá nĩ âꞌdô bê trá õjílã Ôvârí kâ ĩꞌdî rî, ꞌdõvó nĩ ꞌê ãvẽ kô. Nĩ ꞌbã pị̃pị̂sị́lị́ ngá õjílã ãzí kâ tãsĩ kô, gõꞌdá nĩ

âꞌdô kô ậdị̂ lôvó bê rõô. Nĩ âtâ úlị́ âzâ-âzâ ãnî lãfálé ꞌásĩ ngãtá lõtĩ õnjî-õnjî tĩlí ãnî lãfálé ꞌásĩ kô. Gõꞌdá tã ꞌẽꞌẽ ãníkâ
ãâꞌdô nyé õzõ tã ꞌẽꞌẽ õjílã Ôvârí kâ rî ꞌbá yí kâtí. Nĩ rî ị̃tú vósĩ cé zãâ rĩꞌá ãwô-ĩtí ꞌẽlé ĩꞌdî Ôvârí drí. 5 Ĩtí rî, gõꞌdá nĩ nị̃
tãndí ró kĩ, õjílã gólĩyî ãvẽ ꞌbá ró ngãtá gólĩyî ꞌdó-má-drí ꞌbá ró ꞌdĩ ꞌbá yî, võ gólĩyî drí ûrú ꞌálâ yûꞌdạ́wạ́. Gõꞌdá õjílã
gólĩyî rĩ ꞌbá tã ĩtí ꞌdĩ ꞌbá yî ꞌẽlé ĩꞌdî ꞌdĩ ꞌbá yî, rî ĩyî ꞌdĩ rĩꞌá rû ị̂ꞌbũlị́ ôvârí lídí drí. 6–7Nĩ ꞌbã lị̃fị́ îcí ꞌbá gólĩyî õnjõ ꞌbá ró ꞌdĩ
ꞌbá yî ãâdô ãnî kô, tãlâ Ôvârí âꞌdô ꞌẽꞌá ꞌbãlé ạ̃wạ̃ ró õjílã gólĩyî ĩtí ꞌdĩ ꞌbá yí bê, gõꞌdá nĩ âꞌdô kpá kô gólĩyî rû-lẽ-ãzí yî ró.

8 Sị́sị́ rî, nĩ rî trá rĩlí ị́nị́rị́kúwạ́ ꞌá, gõꞌdá ãnî pị̃pị̂sị́lị́ trá ãvõ ró. Gõꞌdá ngbãângbânõ rî, ãnî trá Ôvârí kâ ĩꞌdî, ãnî gõꞌdá
trá ngá îꞌĩ ꞌá, ãnî pị̃pị̂sị́lị́ gõꞌdá trá lédrẽ-lédrẽ ró. Nĩ rî gõꞌdá ĩtí. 9Gõꞌdá ãnî pị̃pị̂sị́lị́ âꞌdô bê trá ngá îꞌĩ ró dũû ꞌdĩ rî, ꞌdõvó
nĩ ꞌê gõꞌdá cé zãâ tã gólĩyî tãndí ró gõꞌdá pạ̃tị́ị̃ ró rî yî ĩꞌdî. 10Gõꞌdá nĩ ûjũ kpá tã gólĩyî Yésũ rî ꞌbã ꞌbá âꞌdólé ãyĩkõ ró rî
ꞌbá yî ꞌẽlé ĩꞌdî 11–12 Ĩtí rî, gõꞌdá õjílã ãzâ ꞌbá yî õtírĩ ĩyíkâ rĩî tã õnjî-õnjî ꞌẽlé rî, nĩ fî kô gólĩyí bê tã õnjî-õnjî ꞌdĩ ꞌbá yî
ꞌẽlé. Gólĩyî rî tã õnjî-õnjî ꞌdĩ ꞌbá yî ꞌẽlé ꞌdĩ rî, tãlâ gólĩyî pị̃pị̂sị́lị́ ị́nị́rị́kúwạ́ ró rî drí. Gõꞌdá tã rî ꞌdĩ võ lâ ꞌá rî, nĩ ꞌbã tã ꞌẽꞌẽ
ãníkâ ãâꞌdâ gólĩyî drí kĩ, tã ꞌẽꞌẽ gólĩyíkâ ꞌdĩ ꞌbá yî rĩꞌá õnjí ró. Âꞌdó kpá kô ãnî drí rĩzó tã ngõlé gólĩyî rú õjílã ãzâ ꞌbá yí
bê tã õnjí gólĩyíkâ rĩꞌá ꞌẽlâ ꞌdĩ ꞌbá yî tãsĩ. 13–14Ngá îꞌĩ rî õjílã ꞌbãlé võ ndrẽlé ngbángbá. Gõꞌdá ĩtí rî, tã ꞌẽꞌẽ tãndí ãníkâ rî
ꞌbá yî rĩꞌá õzõ võ îꞌĩ kâtí, tã âꞌdálé õjílã ꞌdî ꞌbá yî drí kĩ, tã ꞌẽꞌẽ gólĩyíkâ rĩꞌá õnjí ró. Ĩtí rî, únị̃ị́ kô õjílã ãzâ ꞌbá yî âꞌdô ĩyî
jãꞌá, gõꞌdá kpá âꞌdólé ꞌdĩyímvá ngá îꞌĩ kâ ró tã ꞌẽꞌẽ tãndí ãníkâ ꞌdĩ sĩ. ꞌDĩî rî drí âꞌdózó nyé õzõ lôngó tã âtá ꞌbá kĩꞌá nĩ rî,
“Nĩ njị̃ lị̃fị́ yã ãnî ậꞌdú kõ ꞌbá nõ, nĩ ngâ õdrã ꞌásĩ. Yésũ âꞌdô ngá îꞌĩꞌá ãnî drị̃ị̂” rî kâtí.

15 Ĩtí rî, nĩ rî gõꞌdá kô õzõ õjílã gólĩyî tã nị̃ ꞌbá kô rî ꞌbá yí kâtí. Nĩ rî õzõ tã nị̃ ꞌbá kâtí, gõꞌdá rĩrĩ lạ́tị̂ mbị̂ rî ꞌásĩ rî ĩꞌdî.
16Nĩ ûjũ kậyị̂ vósĩ cé zãâ rĩꞌá tã tãndí rî ꞌbá yî ꞌẽlé ĩꞌdî, tãlâ nõô gõꞌdá trá kậyị̂ gólĩyî õjílã dũû drí rĩzó rĩꞌá tã õnjî-õnjî rî
ꞌbá yî ꞌẽlé rî ꞌbá yî ĩꞌdî. 17Nĩ âꞌdô kô tã nị̃ ãkó lé ꞌbá ró, gõꞌdá nĩ rî zãâ rĩꞌá tã gólĩyî Ôvârí drí lẽlé ãnî drí ꞌẽlé rî ꞌbá yî
lôndãlé ĩꞌdî ꞌẽlé. 18Nĩ ꞌbã ãnî kô âꞌdólé õdrá lôvó ꞌbá ró rõô, õdrá gólâ tíbê cé ꞌẽ ꞌbá ãnî îzãlé ĩꞌdî rî. ꞌDĩî võ lâ ꞌá rî, nĩ ꞌbã
Líndrí Tãndí Ôvârí kâ rî ĩꞌdî ꞌbã ꞌdị̃lị́ ãnî ꞌâ. 19Gõꞌdá nĩ rî úlị́ Ôvârí kâ îgĩlí rî ꞌbá yî âtálé ĩꞌdî ãnî ãzí-ãzí yî drí, lôngó
Ôvârí rî lûyị̂ kâ rî ꞌbá yí bê. 20Gõꞌdá ị̃tú vósĩ cé, nĩ rî zãâ ãwô-ĩtí ꞌẽlé ĩꞌdî Ôvârí drí tã ndrĩ âꞌdó ꞌbá bê rî ꞌbá yî tãsĩ. Mã
âꞌdô tã rî ꞌdĩ ꞌbá yî ꞌẽꞌá ndrĩ ꞌdó Yésũ Krístõ sĩ.

Tã õkó yî tãsĩ ĩyî ágó yí bê rî
21–23Ãnî ágó yî gõꞌdá kpá õkó yí bê, nĩ ârî ãnî ãnî vó ꞌásĩ, tãlâ ꞌdĩî rî nĩ ị̂njị̃ Yésũ Krístõ trá. Gõꞌdá ãnî õkó yî, nĩ ị̂njị̃

ãnî ágó yî, õzõ ãnî drí Yésũ Krístõ rî ị̂njị̃rị̃ tí, tãlâ ágó rĩꞌá õkó lâ drị̃lị́, nyé õzõ Yésũ Krístõ drí âꞌdórẽ kạ̃nị́sạ̃ drị̃lị́ rî
kâtí. Yésũ Krístõ rî nĩ kạ̃nị́sạ̃ pãlé õzõ íyî rúꞌbạ́ kâtí. 24Nyé õzõ kạ̃nị́sạ̃ drí rĩrĩ Yésũ Krístõ rî ị̂njị̃lị́ rî kâtí, ꞌdõvó ãnî õkó
yî nĩ ị̂njị̃ ãnî ágó yî kpá ĩtí.

25–26Gõꞌdá ãnî ágó yî, nĩ lẽ ãnî õkó yî kpá, té õzõ Yésũ Krístõ drí kạ̃nị́sạ̃ íyíkâ lẽrẽ kâtí. Kạ̃nị́sạ̃ Yésũ kâ ꞌdĩ õjílã
gólâkâ rî ꞌbá yî ĩꞌdî. Yésũ Krístõ drã fê lậlị̂-lậlị̂ drị̃ị̂ ãmâ tãsĩ, tãlâ yí fẽ ró ãmâ ngá fẽfẽ ró Ôvârí drí, óꞌê ãmâ trá âꞌdólé
ngbángbá tã õnjí ãkó, bãbãtízĩ sĩ, gõꞌdá kpá tã lôfõ-lôfõ kĩꞌá nĩ rî mã lẽ tã trá tã Yésũ kâ ꞌá rî sĩ. 27Õdrã Yésũ kâ rî ꞌê
ãmâ trá âꞌdólé ngbángbá tã õnjí ãkó, tãlâ yí drí ãmâ trõzó õkó óꞌdí gólâ sũsũ ró tã õnjí ãkó rî kâtí. 28Gõꞌdá ꞌdĩî lõvõ
lârâkô tíbê ágó yî drí ꞌẽzó ĩyî õkó yî lẽlé ĩꞌdî sĩ lâ rî ĩꞌdî ꞌdĩ. Ágó õlẽ íyî õkó kpá nyé õzõ íyî nyãányâ kâtí. 29–30Tãlâ
õjílã ãzâ yûꞌdạ́wạ́ íyî rúꞌbạ́ nyãányâ gã ꞌbá dó rî, gólâ rî ngá nyãnyã fẽlé íyî rúꞌbạ́ drí, gõꞌdá kpá vó lâ ndrẽlé dódó. ꞌDĩî
lạ́tị̂ gólâ Yésũ Krístõ drí rĩzó íyî rúꞌbạ́ tíbê âꞌdó ꞌbá kạ̃nị́sạ̃ ró nõ vó lâ ndrẽlé rî ĩꞌdî.
Gõꞌdá ĩtí rî, ãmâ ndrĩ ꞌdó ûnjúkũ rúꞌbạ́ ꞌdĩ kâ ꞌî. 31Úlị́ Ôvârí kâ âtâ trá kĩ,
“Ágó yî õkó lâ bê âyê ĩyî átá yî ĩyî ândré yí bê,

gõꞌdá rû ậmúzó ĩyî âcálé õjílã ãlô ró.”
Tã Ómvó Ngá 2.24

32Úlị́ ꞌdĩ ꞌbá yî ífí lâ yî rĩꞌá lậpị̂-lậpị̂ ró. Gõꞌdá tã ị̂sũ ámákâ ꞌá rî, úlị́ ꞌdĩ ꞌbá yî tã ífí lâ kĩ nõtí, Yésũ Krístõ yî kạ̃nị́sạ̃ bê
ậmû rû trá ãlô õzõ rúꞌbạ́ ãlô kâtí. 33Gõꞌdá úlị́ rî ꞌdĩ ífí lâ kĩ, kpá ágó yî ndrĩ õlẽ ĩyî õkó yî õzõ gólĩyî drí ĩyî rúꞌbạ́
nyãányâ lẽrẽ kâtí, gõꞌdá õkó ndrĩ ị̃ị̂njị̃ ĩyî ĩyî ágó yî.

Tã ꞌdĩyímvá tãsĩ átá lâ yí bê, gõꞌdá kpá ândrê yí bê rî

6 1 ꞌDĩyímvá, nĩ ị̂njị̃ ãnî ândré yî átá yí bê, tãlâ ãnî rĩꞌá ꞌdĩyímvá Ôvârí kâ ĩꞌdî, ꞌdĩî tã gólâ îcá ꞌbá ãnî drí ꞌẽlé rî ĩꞌdî,
2–3 tãlâ Ôvârí âtâ trá kĩ, “Nĩ ị̂njị̃ ãnî átá yî ãnî ândré yí bê, tãlâ Ôvârí õfẽ ró õrẽ bê ãnî drí, ndrô ãníkâ rĩzó ị̃nyạ́kú

drị̃ị̂ nõngá rî ãꞌdô ró bê dũû.” Gõꞌdá tã ꞌbãꞌbã Ôvârí kâ ꞌdĩ kpá rĩꞌá tã ꞌbãꞌbã õrẽ kâ bê yí ꞌá ꞌẽꞌá âfẽlâ.
4Gõꞌdá ândrê yî átá yí bê, nĩ ꞌê tã õnjí tíbê ꞌẽ ꞌbá ãnî mvá yî ꞌbãlé âꞌdólé ạ̃wạ̃ ró rî kô gólĩyî drí, gõꞌdá nĩ îmbâ bê-rî

gólĩyî ĩꞌdî, nyé õzõ Yésũ Krístõ drí ãnî îmbárẽ tí.

Tã lôsĩ ꞌẽ ꞌbá yí kâ lị́pị̂ lâ yí bê
5Ãnî lôsĩ ꞌẽ ꞌbá yî, nĩ ị̂njị̃ ãnî lị́pị̂ yî ãngó drị̃ ꞌá nõngá nõ ꞌbá yî pị̃pị̂sị́lị́ ãlô sĩ kpá, nyé õzõ ãnî drí ãnî lị́pị̂ Krístõ rî

ị̂njị̃rị̃ tí. 6–7Gõꞌdá nĩ ị̂ꞌbị̃ õjílã gólĩyî rĩ ꞌbá lôsĩ ꞌẽlé tãndí ró, cé õzõ lị́pị̂ lâ yî ãꞌdô trá gólĩyí bê rî vólé lâ yî kô. Tã ꞌdî võ
lâ ꞌá rî, nĩ ꞌê lôsĩ fãfã sĩ gbõ lé ãnî lị́pị̂ yî ãꞌdô yûꞌdạ́wạ́ ãní bê rî. Nĩ ꞌê lôsĩ fãfã sĩ, tãlâ ãnî lôsĩ ꞌẽ ꞌbá Yésũ Krístõ kâ ĩꞌdî,
gõꞌdá nĩ rî rû ị̂ꞌbũlị́ ꞌdĩ Yésũ drí, âꞌdó kô õjílã mvá drí. 8Nĩ ârî úlị́ nõ tãndí ró, Ôvârí âꞌdô õrẽ fẽꞌá õjílã gólâ tã ꞌẽ ꞌbá mbị̂
rî drí ngãtá gólâ lị́pị̂ lôsĩ ꞌẽ ꞌbá kâ ngãtá lôsĩ ꞌẽ ꞌbá ꞌî yã rî. 9Ãnî lị́pị̂ lôsĩ ꞌẽ ꞌbá yí kâ, nĩ âꞌdô tãndí ró lôsĩ ꞌẽ ꞌbá ãníkâ yí
bê. Nĩ tô ũrị̃ kô gólĩyî ꞌá lâŋõ fẽfẽ gólĩyî drí rî sĩ. Nĩ nị̃ tãndí ró kĩ, ãnî lị́pị̂ bê ûrú ꞌálâ ꞌdó gólĩyí bê tíbê rĩ ꞌbá tã ꞌẽlé
õjílã drí ndrĩ ꞌdó ãlô rî.

Tã tã trõtrõ krístõ ꞌbá kâ ạ̃jú ꞌbũrị̃ ꞌá Sãtánã bê rî tãsĩ
10Nĩ ndrê drẽ, tã ạ̃dũkũ ró ãnî drí ndrĩ rî, nĩ ꞌbã fãfã ãníkâ ãânĩ Ôvârí ngá lésĩ. 11–12Nĩ sõ ítá ạ̃jú ꞌbũzó rî ꞌbá yî ĩꞌdî

rĩzó njãâ gõꞌdá ngá ndrĩ ạ̃jú ꞌbũ kâ gólĩyî Ôvârí drí fẽlé nĩ ãnî drí ãnî lôkízó tã ị̂sũ õnjî-õnjî Sãtánã kâ ꞌẽzó ãnî îzãlé rî
drị́gạ́ sĩ rî bê. Ãnî lị̃fị́ õmbâ ãnî rú, tãlâ mã rí ạ̃jú ꞌbũlị́ nõ kô õjílã mvá yí bê, gõꞌdá mã rî bê-rî ạ̃jú ꞌbũlị́ líndrí õnjí yí bê,
gólĩyî tíbê kúmú ĩyíkâ yí bê âꞌdó ꞌbá cú mbârâkã bê ãngó tã õnjí kâ nõ drị̃lị́ rî, gõꞌdá kpá rĩ ꞌbá kúmú gólĩyî ꞌbạ̃drị̃ nô
ꞌbá yí kâ nõ drị̃lị́ rî. Nĩ ndrê ãnî võ dódó gólĩyî drị́gạ́ sĩ.

13Gõꞌdá âꞌdô bê trá ĩtí rî, Ôvârí âꞌdô ãnî vó lôkíꞌá nĩ ngá íyíkâ rî ꞌbá yî sĩ, nĩ trõ ngá ạ̃jú ꞌbũ kâ ꞌdĩ ꞌbá yî ndrĩ ạ̃jú ꞌbũzó
ĩꞌdî sĩ lâ, tãlâ nĩ âdrê ró bê ngị́rị̃-ngị́rị̃ ạ̃jú ꞌbũlị́ líndrí õnjî-õnjî ꞌdĩ ꞌbá yí bê, gólĩyî õzó kô ãnî pẽê. 14Gõꞌdá nĩ nị̃ tã pạ̃tị́ị̃
Ôvârí rî tãsĩ rî, gõꞌdá nĩ ômbê ró gạ́gạ́ ãnî pị̃pị̂sị́lị́ ꞌá õzõ gásĩ ị́pị́tị́kû kâ ômbérẽ gạ́gạ́ rî kâtí. Gõꞌdá nĩ âꞌdô õjílã mbị̂ ró,
ꞌdĩî rî âꞌdô ãnî pị̃pị̂sị́lị́ lôkíꞌá õzõ ítá ạ́gạ́sị́ kâ ậdị̂ ró ạ̃jú ꞌbũ ꞌbá drí rĩꞌá sõlâ rî kâtí. 15Gõꞌdá õzõ nĩ ãꞌdô trá njãâ nĩlí tã
âtî-âtî gólâ tã âtá ꞌbá kĩꞌá nĩ rî, Yésũ ûfû mbârâkã líndrí õnjí kâ trá ndrĩ rî pẽ bê rî, ꞌdĩî gõꞌdá trá nyé õzõ ãnî drí ngá pá
kâ ạ̃jú ꞌbũ kâ nyạ̃rạ̃ꞌwạ̃ rî sõrẽ ngá lãndré õzó ãnî sĩî kô ꞌdẽlé vũdrị́ ạ̃jú ꞌbũrị̃ ꞌá rî kâtí. 16 Ĩtí rî, gõꞌdá kậyị̂ vósĩ cé rî, nĩ rî
zãâ tã lẽlẽ gólâ âꞌdó ꞌbá pạ̃tị́-pạ̃tị̃ rî bê tã ꞌbãꞌbã Ôvârí kâ ꞌá, ꞌdĩî gõꞌdá trá nyé õzõ ạ̃jú ꞌbũ ꞌbá drí dárãgã ꞌbãrẽ kpạ̃ạ́kũ yí
ngá lésĩ ạ̃jú ꞌbũrị̃ ꞌá rî kâtí. Gõꞌdá tã lẽlẽ pạ̃tị́-pạ̃tị̃ ãníkâ ꞌdĩ âꞌdô ãnî lôkíꞌá õnjõ Sãtánã kâ âꞌdó ꞌbá íꞌyá âmê-âmê gólâ rĩ
ꞌbá õjílã zãlé zã rî kâtí ꞌdĩ ꞌásĩ. 17Gõꞌdá nĩ nị̃ kpá kĩ, pạ̃tị́-pạ̃tị̃ Yésũ Krístõ rĩꞌá ꞌdíyî pã ꞌbá ãníkâ ĩꞌdî. ꞌDĩî âꞌdô gõꞌdá
âꞌdóꞌá nyé õzõ ạ́pạ̃ ạ̃jú ꞌbũ ꞌbá drí rĩꞌá âkólâ ĩyî drị̃ lôkílí rî kâtí. Nĩngá sĩ, nĩ nĩ gõꞌdá, nĩ pẽ zãâ úlị́ Ôvârí kâ îgĩlí búkũ
ꞌásĩ rî ꞌbá yî ĩꞌdî tíbê ꞌẽ ꞌbá âꞌdólé nyé õzõ ạ̃jú ãrãwã cĩ ꞌbá rõô rî kâtí ꞌdẽzó Sãtánã drị̃ị̂.

18 Ĩtí rî, gõꞌdá nĩ ꞌê tã ꞌdî ꞌbá yî ndrĩ ꞌdó rãtáã ꞌẽꞌẽ sĩ rõô Ôvârí drí, gõꞌdá Líndrí Tãndí Ôvârí kâ ãnî ꞌá ꞌdĩ ârî-ârî lâ sĩ,
gõꞌdá kpá îjî-îjî lâ sĩ ngá gólĩyî ãnî drí lẽlé rî yî tãsĩ. Gõꞌdá nĩ rî zãâ rĩꞌá rãtáã ꞌẽlé krístõ ꞌbá ãzí tãsĩ ndrĩ gõꞌdá kpá ámâ
tãsĩ. 19Nĩ îjî Ôvârí ámâ tãsĩ, gólâ ãâfẽ ró tã pạ̃tị́ị̃ rî bê má drí, tãlâ õzõ má õtírĩ tã âtá rî, má âtâ ró tã lậpị́lị́ lậpị̂ tã âtî-âtî
tãndí Yésũ Krístõ rî tãsĩ nô rî bê ũrị̃ ãkó. 20Gõꞌdá Ôvârí âjô mâ trá kó ânĩlí tã âtî-âtî tãndí nõ pẽlé. Gõꞌdá ngbãângbânõ
rî, mâ rĩꞌá pẽꞌá lâ gạ̃nị́mạ̃ ꞌá nõlé. Nĩ ꞌê rãtáã, tãlâ má âtâ ró bê ũrị̃ ãkó.

Nî-bê-yã Póõlõ kâ krístõ ꞌbá yî drí rî
21–24Mâ trá ãmâ ậdrúpị̃ Tĩkíkõ tíbê ãmâ drí lẽlé rõô nõ jõꞌá ãnî ngálâ, tãlâ gólâ õpẽ ró tã ndrĩ gólĩyî rĩ ꞌbá rû ꞌẽlé má

bê nõlé nõ ꞌbá yí bê ãnî drí. Gólâ rĩꞌá rû ị̂ꞌbũ ꞌbá tãndí ꞌî, gõꞌdá gólâ rî kpá lôsĩ Ôvârí kâ ꞌẽlé tãndí ró. Má âꞌdô gólâ rî
jõꞌá, nĩ nị̃ ró rĩrĩ ámákâ nõlé nõ bê, gõꞌdá õsõ ró kpá mbârâkã bê ãnî ꞌá.
Ôvârí tíbê ãmâ átá ró, gõꞌdá Kúmú ãmákâ Yésũ Krístõ õfẽ tã ạ̃ꞌdị́ lõvõ bê, gõꞌdá kpá tã lẽlẽ bê ãnî drí. Gõꞌdá õrẽ

Ôvârí kâ õrî ãnî gólĩyî tíbê Yésũ Krístõ rî lẽ ꞌbá trá pị̃pị̂sị́lị́ ãlô sĩ rî ꞌbá yí bê ndrĩ. Ĩꞌdî ꞌdĩ.

